Dweud Celwydd
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.

Sleid 1: Teitl

· Ar y 1af o Ragfyr 2007 cerddodd John Darwin i mewn i orsaf heddlu yn Llundain a dweud nad oedd o’n cofio dim oedd wedi digwydd iddo yn ystod y 5 mlynedd oedd newydd fynd heibio.

Sleid 2: Llun canŵ
· Ar y 21ain o Fawrth, 2002 – sef 5 mlynedd ynghynt – roedd John Darwin wedi diflannu tra’n canŵio ar y môr.  Er i fad achub a hofrennydd chwilio amdano doedd dim golwg ohono yn unman. Roedd pawb yn credu ei fod wedi boddi.

· Drwy lwc, roedd ganddo bolisi yswiriant, felly dyma ei wraig Anne yn cael £25,000 am fod ei gŵr wedi marw, a llawer mwy o arian i dalu morgais y tŷ. 

· Ond, doedd John Darwin ddim wedi boddi. Am fod ganddo broblemau ariannol (roedd o a’i wraig mewn dyled) dyma nhw’n cynllwynio gyda’i gilydd i dwyllo cwmni yswiriant a chwmni pensiwn. 

Sleid 3: Map yn dangos Panama

· Cuddiodd John Darwin am rai blynyddoedd gyda help ei wraig, ond ym Mis Gorffennaf 2006 hedfanodd John ac Anne Darwin i Banama i brynu tŷ.  Hedfanodd y cwpl nifer o weithiau yn ôl ac ymlaen o Banama, ac weithiau roedd Anne yn mynd yno ar ei phen ei hun. 
· Yn y diwedd, daeth un o gydweithwyr Anne Darwin yn amheus iawn o’r holl deithio, ac aeth at yr heddlu a dweud wrthyn nhw fod yna rhywbeth od iawn yn mynd ymlaen. 
· Does neb yn berffaith siŵr pam fod John Darwin wedi cerdded i mewn i orsaf yr heddlu yn 2007, ond yn sicr doedd yr heddlu ddim yn credu’r un gair roedd e’n ddweud.

· Cafodd John a’i wraig Anne eu dedfrydu i chwe mlynedd o garchar. Rhyddhawyd John ym Mis Ionawr, 2011 ac Anne ym Mis Mawrth 2011. 
· Yn ogystal â thwyllo’r gwasanaethau brys, eu ffrindiau, cwmnïau yswiriant a phensiwn roedd John ac Anne wedi dweud celwydd wrth eu meibion – Mark ac Anthony. Gadawsant i’w ddau fab gredu fod eu tad wedi marw. Roedd tad John Darwin hefyd wedi ei dwyllo ac yn credu fod ei fab wedi marw. Dywedodd yr heddlu fod y ddau, John ac Anne, yn palu celwyddau/rhaffu celwydd.
·  Dydy dweud celwydd ddim yn ddoeth. Mae’n llawer gwell i ddweud y gwir yn gwrtais, heb frifo teimladau pobl. 
Sleid 4: Yr adnodau isod.

Mae’r Beibl yn dweud yn glir yn Titus 1:2,  ‘na dydy Duw ddim yn gallu dweud celwydd.’

Mae’r Beibl yn annog Cristnogion i ddweud y gwir bob amser, ac yn 
Effesiaid 4:23-24 mae’r Beibl yn dweud wrth Gristnogion bod eu ffydd, “... fel gwisgo natur o fath newydd – natur sydd wedi ei fodelu ar gymeriad Duw ei hun, yn gyfiawn a glân. 
Felly dim mwy o gelwydd! “Dwedwch y gwir wrth eich gilydd”, am ein bod ni’n perthyn i’r un corff.  
Gweddïwn: Naill ai Weddi’r Arglwydd, Ein Tad....

Neu

Diolch i ti dy fod ti’n Dduw pur a glân, sydd ddim yn gallu dweud celwydd. Does dim da yn dod o ddweud celwydd, a helpa ni i gofio hynny. Helpa ni i ddweud y gwir wrth ein gilydd, yn ofalus a charedig. Amen.

